
КІРІСПЕ

Паразитология – паразитизм құбылысын, организмдер арасындағы қарым-қатынастың бір түрі ретінде зерттейтін кешенді биологиялық ғылым. «Паразит» сөзі грек тілінен аударғанда басқаның есебінен қоректену дегенді білдіреді (para – маңында; sitos – қорек).
Паразитизм – симбиоздың ең кең таралған түрі, табиғаттың әмбебап құбылысы. Барлық вирустар, көптеген бактериялар, саңырауқұлақтар мен жоғары сатыдағы өсімдіктердің кейбір түрлері – паразиттер. Жануарлар әлемінде паразиттерге қарапайымдылардың 55000 түрі, буынаяқтылардың 7000 түрі, құрттардың 20000 түрі жатады. Кейбір класс өкілдерінің барлығы паразиттер. Бұл апикомплекстер, сорғыштар және таспа құрттар. Тек губкалар мен ішекқуыстылар типінде паразиттер кездеспейді. 
Паразитология пән ретінде паразит пен иесінің арасындағы қарым-қатынасты, олардың өзара әсері және сыртқы орта факторларына тәуелділігін зерттеуді негізге алады. Паразитология нысаны – «паразит – иесі – сыртқы орта» бірліктерінің өзара күрделі қарымқатынасын құрайтын жүйе болып табылады. 
Паразитологияның міндеттері:
а) паразиттің құрылысын зерттеу;
ә) тіршілік ету ерекшеліктерін зерттеу;
б) иесінің организмінде тіршілік етуге бейімделуін зерттеу;
в) тіршілік циклының сипаттамасын және географиялық таралуын зерттеу;
г) паразиттің иесіне әсері мен сол әсердің көрінетін жағдайларын қарастыру.
Паразитологияның пәнаралық байланысы:
· зоология;
· ботаника;
· микробиология;
· вирусология;
· патологиялық анатомия;
· патологиялық физиология;
· биохимия;
· иммунология және т.б.
Паразитология бөлімдері:
1) жалпы паразитология (паразитизмнің жалпы заңдылықтарын зерттейді),
2) медициналық паразитология (адам паразиттерін зерттейді),
3) ветеринарлық паразитология (үй және ауыл шаруашылық жануарларының паразиттерін зерттейді),
4) агрономиялық паразитология (өсімдік паразиттерін зерттейді).
Паразиттердің белгілі бір жүйелік топқа жатуына қарай мынандай арнайы бөлімдерді бөліп қарастырады:
1) ауру тудыратын бактериялар;
2) вирустар;
3) саңырауқұлақтар;
4) паразиттік қарапайымдылар;
5) паразиттік құрттар (гельминтология);
6) паразиттік шаянтәрізділер, өрмекшітәрізділер және насекомдар.
Паразитологияның ғылым ретіндегі маңызы:
1. Паразиттердің тіршілік циклдарын зерттеуде, белгілі бір топтың қалыптасуының тарихи жолдарын түсінуде, сондай-ақ қоздырғыштың белгілі бір кезеңіне әсер ету арқылы паразитарлық аурулармен күресуде өте маңызды. 
2. Паразиттердің орта жағдайларымен байланысын білуді, олардың иелерінің биологиясын, қоныстануын немесе орын ауыстыруын, миграциясын, биоценотикалық қатынастарын анықтауды жеңілдетеді.
3. Паразит пен ортаның өзара күрделі байланысын зерттеу, паразиттермен күресу шараларын ұйымдастыру үшін қажет. 
4. Іс жүзінде паразитология адам денсаулығын, жануарлар (ауыл шаруашылығы және кәсіптік) мен өсімдіктерді қорғауға, паразиттердің тудыратын аурулары және олармен күресу шараларының ғылыми негізін ұйымдастыруға бағытталған. 

